
L ie bele śën tert da sëira y ie son mo descedà.
Me feje for plu marueia
tan te n colp che mi vita se à śën mudà...

Ie ne abine la dl'aurela de jì do a chël che me sà.
Ueia de sté deberieda,
bel achiet, petà ju te n bel pra.

Y desmincë dut cant cie che ie ntëur nëus
y po' se lascé tumé zënza avëi tëma de bradlé.

Mpere for plu a te cunëscer y se ruvon for plu daujin,
ma savon che messon mo crëscer,
nia udan de duc i autri l cajin.

Ne ulësse da té nia pertënder che messon mo fé chi sà cie.
Ulësse mé che te sebes,
che mi cuer y pensier bat per té.


